ՀԻՄՆԱՎՈՐՈՒՄ
1. Ընթացիկ իրավիճակը և ակտի ընդունման անհրաժեշտությունը.
«Հայաստանի Հանրապետության 2013 թվականի պետական բյուջեում վերաբաշխում և Հայաստանի Հանրապետության կառավարության 2012 թվականի դեկտեմբերի 20-ի N1616-Ն որոշման մեջ փոփոխություններ կատարելու մասին» ՀՀ կառավարության որոշման նախագծի  անհրաժեշտությունը   պայմանավորված է կենսաչափական կողմնորոշիչներ պարունակող էլեկտրոնային անձնագրերի և նույնականացման քարտերի ընթացիկ տարվա 1-ին կիսամյակի իրացման գծով պայմանագրային պարտավորությունը կատարելու համար համապատասխան միջոցներ նախատեսելու հանգամանքով։
Կենսաչափական կողմնորոշիչներ պարունակող էլեկտրոնային անձնագրերի բլանկների և նույնականացման պլաստիկ քարտերի տպագրության, մատակարարման և դրա դիմաց վճարման հարաբերությունները կարգավորվում են ՀՀ ոստիկանության, «էլեկտրոնային կառավարման ենթակառուցվածքների ներդրման գրասենյակ» ՓԲԸ-ի և լեհական «ՊՎՊՎ»   ԲԸ-ի միջև 2011 թ.–ի հուլիսի 28-ին եռակողմ կնքված N ԱՇՁԲ -10/53 պայմանագրով և դրա 06.03.2012թ.–ի N 1 և 01.12.2012թ.–ի N 2 լրացուցիչ համաձայնագրերով։
Պայմանագրի 4.1.1 կետի համաձայն մատակարարին վճարումները կատարվում են «տվյալ տարվա համար նախատեսված չափաքանակի իրացումից փաստացի գոյացած ֆինանսական միջոցներից» :

Կենսաչափական էլեկտրոնային անձնագրերի և նույնականացման քարտերի իրացման գծով պետական տուրքի համապատասխան հաշիվներին, համակարգի գործարկման օրվանից՝ 2012թ.–ի հունիսի 1-ից մինչև դեկտեմբերի 31-ը ընկած ժամանակահատվածում փաստացի մուտքագրվել է 194526.0 մլն. դրամ, ըստ այդմ
ընդունվել է 1509 էլեկտրոնային անձնագիր և 52267 նույնականացման քարտ տրամադրելու դիմում, համապատասխանաբար՝ 25000 դրամ և 3000 դրամ պետական տուրքի մուծումներով :

Նույն ժամանակահատվածում իրացվել է (փաստացի տրամադրվել է) 1426 կենսաչափական էլեկտրոնային անձնագիր և 27451 նույնականացման քարտ, որի դիմաց մատակարարին վճարվել է պայմանագրով սահմանված գինը՝ միավորը համապատասխանաբար՝ 37.42 եվրո/դրամ և 5.52 եվրո/դրամ համարժեքով, 108478.2 հազ. դրամ ընդհանուր գումարով։
2013 թ.–ի հունվարի 1֊ից հուլիսի 1-ը ընկած ժամանակահատվածում պետական տուրքի փաստացի մուտքերը կազմել են 83590 հազ. դրամ։
Այժմ մատակարարի կողմից պայմանագրով սահմանված կարգով և գնով ներկայացվել են ընթացիկ տարվա նշված նույն ժամանակաշրջանում իրացված (փաստացի տրամադրված) 1077 հատ կենսաչափական էլեկտրոնային անձնագրի և 42165  հատ նույնականացման քարտի՝ 146431.3 հազ.  դրամ ընդհանուր գումարով վճարման հաշիվները։
Ընդ որում, նույնականացման քարտերի հիմնական մասը 84.4 %-ը ( 42165 հատից 35580 հատը) տրամադրվել է տարեսկզբին, ինչը պայմանավորված է 2013թ.–ից եկամտային հարկը բացառապես էլեկտրոնային վճարման եղանակով փոխանցելու օրենքով սահմանված պահանջը կատարելու անհրաժեշտությամբ, և ինչպես երևում է վերոնշյալ տվյալներից, դրանց զգալի մասի հատկացման դիմումների ընդունումը, հետևաբար նաև պետտուրքի մուծումները կատարվել են 2012թ.–ի տարեվերջին։
Այսպիսով, վճարումները կատարելու նկատառմամբ կառավարության տվյալ որոշման նախագծով նա​խա​տեսվում է մատակարարի կողմից ներկայացված 146431.3 հազ. դրամի վճարումները կատարելու նկատառումով նախատեսվում է որոշման նախագծով կատարել վերաբաշխում ՀՀ կառավարության պահուստային ֆոնդի միջոցներից՝ նույն գումարի չափով։
Պահուստային ֆոնդի միջոցները տվյալ դեպքում օգտագործելու անհրաժեշտությունը պայմանավորված է ոստիկանության միջոցների հաշվին վճարումը կատարելու հնարավորության բացակայությամբ: Խնդիրը կայանում է նրանում, որ ոստիկանության բյուջետային հատկացումների հաշվին է վճարվել 2012թ.–ի պետտուրքի մուտքերին վերագրվող վերը նշված 108478.2 հազ. դրամը, ընթացքում է ներքին հոդվածային վերաբաշխմամբ ներքին գործուղումների, ինչպես նաև արձակման նպաստների գծով տարեկան ծախսերը 270 մլն. դրամի չափով ավելացնելու հարցը: Բացի այդ, բավարար չէ ՀՀ քաղաքացու անձնագրերի դեռևս գործող (սովորական) բլանկների տարեկան պահանջարկն ամբողջությամբ ապահովելու համար յուրաքանչյուր տարի 173.6 մլն. դրամի չափով կատարվող բյուջետային հատկացումները։ Այն լրացնելու համար արտաբյուջետային միջոցներից 2011թ.֊ին հատկացվել է 119.5 մլն. դրամ, 2012թ.–ին՝ 331.7 մլն. դրամ 2013թ.–ին՝ 228.6 մլն. դրամ և այլն :

Ներկայացվող նախագծով նախատեսվում է վերաբաշխումներ կատարել նաև ոստիկանության գծով գանձվող պետական տուրքերի ընթացիկ տարվա պլանում: Դա պայմանավորված է կենսաչափական էլեկտրոնային անձնագրերի և նույնականացման քարտերի իրացման գծով ընթացիկ տարվա պայմանագրային պարտավորությունները կատարելու անհրաժեշտությամբ, իսկ արդյունքում գերագնահատված առանձին պլանային ցուցանիշների ճշտումներ նախատեսվում է կատարել տարեվերջին։ 
Իրացվող (փաստացի տրամադրվող) կենսաչափական էլեկտրոնային անձնագրերի և նույնականացման քարտերի դիմաց մատակարարին պայմանագրով սահմանված կարգով և գնով վճարումներ կատարելու համար միջոցներ նախատեսված չեն։ Այդ իսկ պատճառով ընթացիկ տարում    այդ    վճարումները  հնարավոր  է  իրականացնել կառավարության համանման որոշում ընդունելու միջոցով, նկատի ունենալով, որ հաջորդ վճարումները կատարվելու են բացառապես դրանցից գանձվող պետական տուրքի գումարների հաշվին։
2. Կարգավորման նպատակը և բնույթը. 
Որոշման նախագծով կարգավորվում է կենսաչափական կողմնորոշիչներ պարունակող էլեկտրոնային անձնագրերի և նույնականացման քարտերի դիմաց «Լեհական արժեթղթերի արտադրամաս» բաժնետիրական ընկերության Հայաստանյան մասնաճյուղին ունեցած պարտքի  վճարման խնդիրը։
ՀՀ ոստիկանության 2012–2013թ.թ. ընթացքում կենսաչափական կողմնորոշիչներ պարունակող էլեկտրո​նա​յին անձնագրերի և նույնականացման քարտերի շրջանառության ուսումնասիրություննե​րի հիման վրա 2014թ. սկսած խնդրի կարգավորումը կիրականացվի ի հաշիվ բյուջետային հատկացումների՝ այն ներառելով ՀՀ ոստիկանության 2014թ. և հետագա տարիների բյուջետային հայտերում, ապահովելով ՀՀ քաղաքացիների
կենսաչափական կողմնորոշիչներ պարունակող էլեկտրոնային անձնագրերի ու նույնականացման քարտերի թողարկման գործընթացի ծախսերի անընդմեջ ֆինանսավորումը :

3. Նախագծերի մշակման գործընթացում ներգրավված ինստիտուտները և անձինք.
Նախագիծը մշակվել է ՀՀ ոստիկանության անձնագրային և վիզաների, ֆինանսաբյուջետային, իրավաբանական վարչությունների կողմից։
4.Ակնկալվող արդյունքը. 

Նախագծի ընդունման արդյունքում Հայաստանի Հանրապետության 2013 թվականի պետական բյուջեում փոփոխություններ ու վերաբաշխում և Հայաստանի Հանրապետության կառավարության 2012 թվականի դեկտեմբերի 20-ի N1616-Ն որոշման մեջ փոփոխություններ կատարելու միջոցով կապահովվի  «Լեհական արժեթղթերի արտադրամաս» ՊՎՊՎ բաժնետիրական ընկերության հայաստանյան մասնաճյուղին ս/թ 1-ին կիսամյակում փաստացի իրացված կենսաչափական  կողմնորոշիչներ պարունակող  էլեկտրոնային անձնագրերի և նույնականացման քարտերի դիմաց առկա պարտավորության կատարումը։
ՀՀ  ՈՍՏԻԿԱՆՈՒԹՅՈՒՆ
